
qadriyatlarning ta’sirini tahlil qilish orqali bu davrda O’zbekistonda yuz bergan 

madaniy transformatsiya masalasi o’rganilgan. Shuningdek, Sovet hokimiyati 

tomonidan amalga oshirilgan madaniy inqilob va uning mahalliy madaniyatga 

bo’lgan salbiy ta’siri ko‘rsatilib, davlat siyosati natijasida an’anaviy o’zbek 

madaniyati, ta’lim tizimi va diniy qadriyatlarda yuz bergan o’zgarishlar tadqiq 

etilgan. 

Данная статья посвящена изменениям в культурной жизни Узбекистана 

в советский период, путем анализа влияния политики советского 

правительства в области культуры, изменений в системе образования, реформ 

в области искусства и театра, национальной ценностей был изучен вопрос 

и ее негативное влияние на местную культуру, а также исследованы 

изменения, произошедшие в традиционной узбекской культуре, системе 

образования и религиозных ценностях в результате государственной 

политики.   

Madaniyat jamiyatdagi mavjud ijtimoiy xulq-atvor, institutlar va normalarni 

o’z ichiga oladi, shuningdek, ushbu guruhlar a’zolarining bilimlari, e’tiqodlari, 

san’ati, qonunlari, an’analari, qobiliyatlari va odatlari bilan bog’liq tushunchadir. 



Ko’pincha madaniyat ma’lum bir hudud yoki joy bilan bog’liq bo’ladi. Jamiyatning 

tarixiy taraqqiyoti va inson ijodiy kuchi madaniyat orqali namoyon bo’ladi. Kishilar 

hayoti va faoliyatining turli ko’rinishlarida, shuningdek, ular yaratadigan moddiy va 

ma’naviy boyliklarda madaniyat o’z ifodasini topadi [1]. 

XX asrning 20-yillari oxiri va 30-yillari boshida, Oʻzbekiston SSRda 

bolsheviklar partiyasi tomonidan amalga oshirilgan “madaniy inqilob” oʻzbek milliy 

madaniyatiga katta zarba berdi. Markaz, oʻzbek xalqining urf-odatlari va asriy 

qadriyatlarini zararli deb hisoblab, ularni man etdi. Shu bilan birga, sovet davrida 

Islom dini va uning qadriyatlari ham qattiq cheklangan. Oʻzbek tili ikkinchi darajali 

tilga aylantirilgan bo’lsa, rus tili davlat va asosiy muomala tiliga o’zgartirildi. Biroq, 

bunday holatlarga qaramasdan, sovet davrida madaniyat sohasida muayyan 

yutuqlarga erishildi. Savodsizlikni bartaraf etish uchun keng qamrovli ishlar olib 

borildi, pedagogik va ilmiy kadrlar tayyorlash maqsadida yangi maktablar, 

texnikumlar va institutlar tashkil etildi. Mafkuraviy tazyiqlarga qaramay, 

keyinchalik Oybek, Gʻafur Gʻulom, Hamid Olimjon, Zulfiya, Abdulla Qahhor, 

Maqsud Shayxzoda, Mirtemir kabi yozuvchi va shoirlar, Habib Abdullayev, Ibrohim 

Moʻminov, Obid Sodiqov, Yahyo Gʻulomov kabi olimlar, Olim Xoʻjayev, Razzoq 

Hamroyev, Shukur Burhonov, Lutfixonim Sarimsoqova, Halima Nosirova, 

Tamaraxonim kabi sanʼatkorlar yetishib chiqdi. 

Sovet davrida O’zbekiston madaniy hayotining rivojlanishini va 

o’zgarishlarini chuqur tahlil qilishning asosiy vazifalari quyidagilardan iborat: 

Sovet Ittifoqi davrida O’zbekistonda madaniyat sohasida amalga oshirilgan 

islohotlarni aniqlash; 

madaniyat, sanʼat va ilm-fan sohalarida yuzaga kelgan o’zgarishlarni tahlil 

qilish; 

madaniyatning moddiy va nomoddiy jihatlari, shuningdek, milliy anʼanalar va 

qadriyatlarning saqlanishi yoki o’zgarishini o’rganish. 

1917–1990-yillarda ijtimoiy-siyosiy, madaniy sohalarda kommunistik 

mafkura taʼlim-tarbiyaning asosi qilib qoʻyilishiga qaramay, xalqimizning tafakkuri, 

maʼnaviy darajasi, pedagogik ongi rivojlanib bordi. Shoʻro siyosatida asosiy eʼtibor 



xalqda oʻz tarixi, milliy madaniyati, milliy qadriyatlaridan, ayniqsa yoshlar qalbini 

milliy gʻurur, milliy iftixor, oʻz ajdodlari bilan faxrlanish tuygʻusidan mahrum 

qilishga qaratildi, taʼlim-tarbiyada oʻquvchilarda kommunistik axloqni tarkib 

toptirish asosiy vazifa qilib qoʻyildi. 

Sovet davrida O’zbekistonda taʼlim holati haqidagi adabiyotlarda mahalliy 

aholi “savodsiz” deb hisoblanib, kamsitilgan. O’zbekistonda taʼlim ming yillardan 

ortiq vaqt davomida mukammal rivojlanib, o’ziga xos anʼanalarga ega bo’lgan tizim 

ekanligi esa eʼtibordan chetda qolgan. Sovet mualliflarining asarlarida hukumatning 

salbiy siyosatini yashirish maqsadida taʼlimdagi real voqealarni buzib ko’rsatish 

holatlari uchraydi. Vatan tarixining barcha bosqichlarini ilmiy asosda xolisona 

o’rganish va obyektiv baho berish davlat siyosati darajasiga ko’tarildi. Shu o’rinda 

Prezidentimiz Shavkat Mirziyoyevning quyidagi so’zlarini keltirish maqsadga 

muvofiqdir: “Taraqqiyotning tamal toshi ham, mamlakatni qudratini, millatni buyuk 

qiladigan kuch ham bu – ilm-fan, taʼlim va tarbiyadir. Ertangi kunimiz, 

Vatanimizning yorugʻ istiqboli, birinchi navbatda, taʼlim tizimi va farzandlarimizga 

berayotgan tarbiyamiz bilan chambarchas bogʻliq” [2]. O’tgan tarixni ko’rib chiqish 

shuni ko’rsatadiki, O’zbekiston xalq maorifi tadqiq etilayotgan davrgacha uzoq va 

murakkab taraqqiyot yo’lini bosib o’tgan. Uning ildizlari qadim zamonlarga borib 

taqaladi. Xalqimiz qadimdan yuksak ma’naviyati, ma’rifati va ilmga bo’lgan 

chanqoqligi bilan ajralib turgan. 

O’zbekistonda “madaniy inqilob” siyosati “shaklan milliy va mazmunan 

sotsialistik” madaniyatni rivojlantirish maqsadida amalga oshirildi. Bu, albatta, 

sho’ro hukumatining O’rta (Markaziy) Osiyoda yuritgan ulug’ davlatchilik va 

mustamlakachilik siyosatining asosiy mohiyatidan kelib chiqardi. Sho’ro hukumati 

tomonidan amalga oshirilgan mustamlakachilik siyosatining mafkuraviy asosini 

ishlab chiqqan V.I. Lenin boshchiligidagi kompartiya, mustamlaka Turkiston 

dunyoning eng qadimiy madaniyat va ma’rifat o’choqlaridan biri ekanligini yaxshi 

bilardi. Bu hududda yashovchi xalqlarda esa vatanparvarlik, elparvarlik, mardlik, 

jasurlik, iymon-e’tiqodlilik, milliy va diniy qadriyatlarga sodiqlik, erk, hurlik va 



ozodlikka intilish, bosqinchilarga va mustamlakachilarga nisbatan cheksiz nafrat 

kabi ulug’ va olijanob g’oyalar chuqur ildiz otgan edi. 

Sovet davrida o’zbek xalqining uzoq asrlarga borib taqaluvchi moddiy va 

ma’naviy-madaniy yodgorliklariga, masjid, madrasa va shu kabi noyob me’moriy 

obidalarga kuchli hujumlar uyushtirildi. Natijada, bu maskanlar asta-sekin qarovsiz 

va xarob ahvolga kelib qoldi, bu tasodifiy emas. Ayniqsa, xalqimizning dilidan 

chuqur joy olgan uzoq asrlik islomiy qadriyatlarning zararlanishi achinarli. Hatto, 

bu maqsadga erishish uchun joylarda “Xudosizlar jamiyatlari” tashkil qilinib, diniy 

tasavvurlarga va uning peshvolariga qarshi ateistik kurash kuchaytirildi. Shuning 

natijasida, yurt ziyolilari sifatida tanilgan ko’plab ruhoniylar, olimlar va fuzalolar 

ayovsiz ta’qib va quvg’inlarga uchradi. Shunga qaramay, o’zbek xalqining ko’plab 

yurtparvar ziyolilari fidoyilik ko’rsatib, barcha qiyinchiliklarga qaramay respublika 

madaniy hayotida faol qatnashdilar. 

XX asrning 20-yillari boshlariga kelib, O’zbekiston hududida madaniy 

qurilishning eng dolzarb vazifalaridan biri bo’lgan sovet ta’lim tizimini 

shakllantirish ishlari faol boshlab yuborildi. Sovetlar O’zbekistonda yangi ta’lim 

tizimini yaratishga kirishganida, ularning asosiy maqsadlari o’lkada xalq ta’limi 

tizimini rivojlantirish, umumiy savodxonlikni oshirish va ilm-ma’rifatdan keng 

foydalanuvchilarni tarbiyalashdan iborat emas edi. Aslida, ular yurt farzandlarining 

ongiga va shuuriga kommunistik g’oyalar va ideallarni chuqur singdirishni, shu 

orqali o’zlariga to’liq xizmat qiluvchi “bo’ysunuvchi” avlodni tarbiyalashni maqsad 

qilgan edilar. 

Sovetlar dastlab O’zbekistondagi murakkab vaziyatni, mahalliy xalqning 

kayfiyati va ruhiyatini, uning milliy an’analari va islomiy qadriyatlarini ma’lum 

darajada hisobga olib, eski va jadid usulidagi maktablar hamda madrasa darslarini 

bir vaqtda faoliyat ko’rsatishiga to’sqinlik qilmadilar. Bu orqali, eski ta’lim 

dargohlari yangi avlodga bilim berishda va ulug’ bobokalonlarning merosi, sharqona 

odob va axloq ruhida tarbiyalashda o’z hissasini qo’shdi. Biroq, sovet arboblari va 

mafkurachilarining bu vaqtinchalik taktikasi uzoqqa bormadi. 20-yillar o’rtalaridan 

boshlab, sovetlar o’lka hayotiga moslashib, eski maktab va madrasa ta’lim-tarbiya 



tizimiga barham berdilar. Natijada, ko’plab ziyolilar, mullalar va mudarrislarning 

faoliyati to’xtatildi va ularning taqdiri qiyin sinovlarga duchor bo’ldi. Bu holat 

sovetlarning ikkiyuzlamachiligi va ularning madaniy siyosati ortida qanday 

makkorona maqsadlar yashiringanligini ochiq-oydin ko’rsatadi. 

Sovet hukumati mahalliy xalqning ishonchini qozonish va kambag’allar 

hamda yo’qsillar farzandlarini ta’lim bilan ta’minlashga katta e’tibor berdi. Ularning 

savodli va bilimli bo’lishlarini ta’minlash maqsadida, sovet ta’lim tizimini 

rivojlantirish asosiy vazifa sifatida belgilandi. XX asrning 20-yillarida O’zbekiston 

hayotida muhim rol o’ynagan birinchi va ikkinchi bosqich maktablari aynan 

shunday ta’lim maqsadida tashkil etildi. Masalan, 1921-yilda Turkistonda 165645 

o’quvchiga ega bo’lgan 1-bosqich (boshlang’ich) maktablari va 6500 o’quvchisi 

bo’lgan 2-bosqich (o’rta) maktablari faoliyat yuritgan [3]. 1956-yilda yetti yillik va 

1975-yilda o’n yillik umumiy majburiy ta’lim to’liq amalga oshirildi. Biroq, xalq 

ta’limida jiddiy muammolar mavjud edi. Ta’limning mazmuni hayot talablariga 

javob bermasligi aniq ko’rindi. Birinchidan, maktab o’quvchilarining bilim saviyasi 

past edi. Ikkinchidan, o’n yil davomida ta’lim olgan bitiruvchilar kasb-hunar 

egallamagan va mehnat malakalariga ega bo’lmagan. 1965–1985-yillar davomida 

barcha turdagi umumta’lim maktablari soni 8716 tadan 9188 tagacha oshdi, 

o’quvchilar soni esa 3055800 dan 6519600 ga ko’paydi. 1965–1985-yillarda 

respublikada o’rta ma’lumot olganlarning soni 5.7 milliondan oshdi. Biroq, 

ta’limdagi jiddiy muammolar hal etilmadi. Maktab sinf xonalarining ko’payishi 

bolalar sonining tabiiy o’sishidan orqada qolaverdi. Maktab binolarining 

yetishmasligi va moddiy-texnik jihatlarning zaifligi surunkali muammo sifatida 

davom etdi. 1984-yilda Sovet hokimiyati ta’lim va tarbiya sifatini yaxshilash 

maqsadida maktab va hunar-texnika bilim yurtlarini isloh qilishga qaror qildi. 

Maktablarda “Informatika va hisoblash texnikasi asoslari” kursini o’qitish, barcha 

maktablarni mikrokalkulyator, elektr hisoblash mashinalari, kompyuterlar bilan 

ta’minlash kabi vazifalar belgilandi. Biroq, respublikaning ijtimoiy-iqtisodiy ahvoli 

bu vazifalarni amalga oshirishni ta’minlay olmadi. Maktab islohoti iqtisodiy va 



ijtimoiy qiyinchiliklar sababli orqada qoldi va ta’lim-tarbiya jarayonini jahon 

andozalari darajasiga ko’tarishga qaratilgan yana bir urinish samarasiz tugadi [4]. 

 O’zbekistonda teatr va musiqa san’ati sezilarli darajada rivojlandi. Hamza 

nomidagi teatr jamoasi Shekspirning “Otello” va “Yuliy Sezar”, Uyg’unning 

“Navbahor”, Abdulla Qahhorning “Shohi so’zana”, N. Hikmatning “Sevgi 

afsonasi”, Uyg’un va I. Sultonning “Alisher Navoiy” asarlarini sahnalashtirdi.  

1929-yilda O’zbek musiqali teatriga asos solindi va 1933-yilda Hamza 

nomidagi Akademik drama teatri ishga tushdi. Mafkuraviy tazyiqlarga qaramay, 

milliy ruh doimo ustuvor bo’lib qoldi. Xalq orasidan Hoji Abdulaziz Abdurasulov, 

Ota G’iyos Abdug’aniyev, Madrahim Sheroziy, Domla Halim Ibodov, Abror 

Hidoyatov, Mulla To’ychi Toshmuhamedov, Shorahim Shoumarov, Soraxonim, 

Tamaraxonim, Lutfixonim Sarimsoqova, Mukarramaxonim Turg‘unboeva kabi 

mashhur san’atkorlar yetishib chiqdi. 1936-yilda Toshkentda konservatoriyaning 

ochilishi madaniy hayotda katta voqea bo’ldi. O’zbek musiqa madaniyatining 

yetakchi vakillari - Yunus Rajabiy, Muxtor Ashrafiy, Tolibjon Sodiqov, To’xtasin 

Jalilov kabi san’atkorlar ijodi xalqning e’tiborini qozondi. 1937-yilda Moskvada 

o’tkazilgan birinchi o’zbek san’ati va adabiyoti dekadasida “Gulsara”, “Layli va 

Majnun” operalari, “Farhod va Shirin” musiqali dramasi va boshqa sahna asarlari 

katta muvaffaqiyat bilan namoyish etildi. XX asrning ikkinchi yarmidan boshlab  

O’zbek Davlat filarmoniyasining musiqiy jamoalari samarali faoliyat yuritdi. T. 

Jalilov nomidagi O’zbek Davlat orkestri repertuarida 1300 ga yaqin asar mavjud edi. 

“Lazgi”, “Shodlik”, “Go’zal” xoreografik ansambllari o’zbek va boshqa qardosh 

xalqlarning ashula va raqslarini namoyish etdilar. “Bahor” xalq raqs ansambli va 

“Yalla” vokal-cholg’u ansambllarining konsertlari xalqqa yoqdi [4]. 

O’zbek teatrining rivojlanishiga rejissyorlar M. Uyg’ur, Y. Bobojonov, A. 

Ginzburg, T. Xo’jayev kabi san’atkorlar va aktyorlar A. Hidoyatov, O. Xo’jayev, A. 

Bakirov, S. Eshonto’rayev, Sh. Burhonov, N. Rahimov, R. Hamroyev, Z. 

Muhammadjonov, B. Qoriyeva, Y. Abdullayeva, G’. A’zamov, Y. Ahmedov kabi 

namoyondalar salmoqli hissa qo’shdilar. Xalqimiz O’zbek san’ati nomini 



yuksaltirgan H. Nosirova, M. Turg’unboyeva, Tamaraxonim, G. Izmailova, S. 

Qobulova kabi san’atkorlarni hurmat bilan e’zozlab kelmoqda. 

1946–1985-yillar O’zbekiston kino san’atining yuksalish davri bo’ldi. N. 

G’aniyevning “Tohir va Zuhra” (1945), “Xo’ja Nasriddinning sarguzashtlari” va 

“Farg’ona qizi” kabi kinofilmlari xalq tomonidan yuqori baholandi. 60-70-yillarda 

O’zbek kino san’atiga yosh va talantli rejissorlar va aktyorlar kirib keldi. Shulardan 

Sh. Abbosov, A. Hamroyev, R. Botirov, E. Eshmuhammedov, H. Ahmarovni ajratib 

ko’rsatish mumkin. Sh. Abbosovning “Mahallada duv-duv gap” (1961), “Sen yetim 

emassan” (1963), “Toshkent - non shahri” (1970), “Abu Rayhon Beruniy” (1974), 

A. Hamroyevning “Shiddat” (1971), R. Botirovning “Seni kutamiz, yigit” (1972), 

E. Eshmuhammedovning “Nafosat” (1967) va “Umid qushi” (1975) kabi filmlarda 

davr farzandlarining hayoti, iste’dod va izlanishlari tasvirlangan. 

Tasviriy san’atda Ch. Ahmarov va O. Tansiqboyev devoriy rasmlar, mozaika 

va manzara janrida muhim asarlar yaratdilar, V. E. Kaydalov va M. Nabiyev esa 

portret janrida o’ziga xos asarlar yaratdilar.  

Rassomlar, haykaltaroshlar va arxitektorlarning birlashishi bilan yirik 

monumental binolarni, maydonlarni ta’mirlash va ularni naqshlar, rassomlik va 

haykaltaroshlik asarlari bilan bezatish an’ana sifatida qabul qilindi. Poytaxtning 

yirik jamoat binolari M. Usmonov rahbarligida ganch o’ymakorligi, Q. Haydarov va 

O. Fayzullayev rahbarligida esa yog’och o’ymakorligi bilan bezatildi. Shunday 

qilib, 1945-1985-yillarda respublika madaniy-ma’naviy hayotida ma’lum 

yutuqlarga erishildi. Xalq maorifi, oliy va o’rta maxsus ta’lim tizimi rivojlandi, 

aholining umumiy savodxonlik darajasi oshdi. Fan, adabiyot va san’at sohalarida 

ijobiy o’zgarishlar ro’y berdi. Ma’naviy hayotda iste’dodli yoshlar faoliyat yuritdi. 

Xulosa qilib aytganda, Sovet davrida O’zbekistonda madaniy hayotning 

rivojlanishi ko’plab o’zgarishlar va muammolarni o’z ichiga oladi. Sovet 

hukumatining madaniyat sohasidagi siyosati mamlakatning tarixiy va milliy 

an’analariga sezilarli darajada ta’sir ko’rsatdi. Sovet davrida milliy madaniyat va 

an’analarning kuchayishiga qarshi olib borilgan siyosat, eski maktab va madrasa 

tizimining tugatilishi, shuningdek, diniy qadriyatlarning cheklanishi kabi holatlar, 



o’zbek madaniyatining rivojlanishini murakkablashtirdi. Bunday siyosatlarning 

maqsadi kommunistik ideologiyani ildam tatbiq etish va yosh avlodni bu g’oyalarga 

moslashtirish edi. Shunga qaramay, O’zbekiston madaniy hayotida erishilgan 

yutuqlar ham e’tiborga molikdir. Teatr, musiqa, tasviriy san’at va kino sohalarida 

yirik muvaffaqiyatlar qo‘lga kiritildi. San’atkorlarning faoliyati va ularning yaratgan 

asarlari milliy madaniyatning rivojlanishida muhim rol o’ynadi. Umuman olganda, 

Sovet davrida O’zbekistonda madaniy hayotning rivojlanishi ikki xil yo’nalishda 

kechdi: bir tomondan, yangi ta’lim tizimlari va madaniy inshootlar tashkil etildi, 

ikkinchi tomondan, milliy qadriyatlar va an’analar cheklangan va ularning 

rivojlanishi qiyinlashtirilgan. Bu davrning madaniy merosi bugungi kunda ham 

muhim ahamiyatga ega, chunki u tarixiy saboq sifatida o’zbek madaniyatining  

kelgusi rivojlanishiga ham katta ta’sir ko’rsatadi. 

